
Natha Navaratnamalika Manjusha

ನವರತ್ನಮಾಲಿಕಾಮಂಜೂಷಾ ಅಥವಾ
ನಾಥನವರತ್ನಮಾಲಿಕಾ

ಶ್ರೀಗಣೇಶಾಯ ನಮಃ
ಶ್ರೀಮಹೇಶನಾಥಕೃತಾ ಶ್ರೀನಾಥನವರತ್ನಮಾಲಿಕಾ
ಶ್ರೀಭಾಸುರಾನಂದನಾಥವಿರಚಿತಯಾ
ಮಂಜೂಷಾಖ್ಯಯಾ ವ್ಯಾಖ್ಯಯಾ ಸಂವಲಿತಾ
ಶ್ರೀನಾಥಾದಿತ್ರಿತಯಂ ನತ್ವಾ ಗಂಭೀರರಾಯಸೂರಿಸುತಃ .
ನಾಥನವರತ್ನಮಾಲಾಗೂಢಾರ್ಥವ್ಯಾವೃತಿಂ ತನುತೇ..
ಇಹ ಖಲು ನಿಖಿಲೋಪಾಸನಾಃ ಗುರುಪ್ರಸಾದಲಭ್ಯಾಃ, “ಗುರುಮೂಲಾಃ ಕ್ರಿಯಾಃ
ಸರ್ವಾಃ ”
ಇತಿ ವಚನಾತ್ .

ತತ್ಪ್ರಸಾದಶ್ಚ ತತ್ಸ್ವರೂಪೋಪಾಸ್ತಿಮಂತರಾ ದುರ್ಲಭಃ . ತದ್ರೂಪಂ ತು ತ್ರಿವಿಧಂ -

ಸ್ಥೂಲಂ,ಸೂಕ್ಷ್ಮಂ,ಪರಂ ಚೇತಿ . ತೇಷು ಆದ್ಯಂ, “ಸಹಸ್ರದಲಪಂಕಜೇ
ಸಕಲಶೀತರಶ್ಮಿಪ್ರಭಂ”ಇತ್ಯಾದಿನಾ ಕರಣಚರಣಾದ್ಯವಯವವೈಶಿಷ್ಟ್ಯೇಣೋಕ್ತಂ
ಪ್ರಸಿದ್ಧಂ .ದ್ವಿತೀಯಂತು ಗುರುಪಾದುಕಾಮಂತ್ರರೂಪಂ .ತೃತೀಯಂವಾಸನಾತ್ಮಕಂ
.

ತಚ್ಚ
ರಹಸ್ಯತ್ವಾತ್ ಸಂಕೇತಭಾಷಯೋಪಾಸಕಾನುಜಿಧೃಕ್ಷಯಾ ವಿವೃಣೋತಿ-
ಹಂಸಃ ಸೋಽಹಂ ಮಂತ್ರಮಯೈಃ ಶ್ವಾಸನಿಕಾಯೈ-
ರ್ಯಾ ಗಾಯತ್ರೀ ಜಂತುಷು ಸರ್ವೇಷು ಪಿನದ್ಧಾ .
ಸನ್ನಾವಿರಭೂದ್ವಾಸನಯಾಯ-

ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 1..
ಹಂಸ ಇತಿ .ಪ್ರಾಥಮಿಕಸೃಷ್ಟೌ ಯದ್ಬಿಂದುತ್ರಯಂ ಪ್ರಾದುರಭೂತ್ . ತತ್ರ ಬಿಂದುಃ
ಪುಮಾನ್;ವಿಸರ್ಗಃ ಪ್ರಕೃತಿಃ; ತಾಭ್ಯಾಂ ಕ್ರಮೇಣ ಸ್ವಸ್ಯ ವಿಶಿಷ್ಟೌ
ಹಕಾರಸಕಾರಾವುತ್ಪನ್ನೌ .ಸೋಽಹಂ ಹಂಸಃ,ಸ ತ್ವಜಪಾನಾಮಕೋ ಮಂತ್ರಃ .
ತಸ್ಯೈವ ವೈಪರೀತ್ಯಕಥನೇನ ಸೋಽಹಮಿತಿಪರಮಾತ್ಮಮಂತ್ನಃ;ಪರಮಾತ್ಮನಿ
ಯೋಗೇ ತು, “ಪರಾಪ್ರಾಸಾದಮಂತ್ರಃ”ಇತ್ಯಾದಿಶಾರದಾಯಾಂಚರಮಪಟಲೇಽನ್ಯತ್ರ

ಚೋಕ್ತಂ . ತದಿದಂ ಪರಸ್ಪರಭಿನ್ನಮಂತ್ರಪಂಚಕಮುಚ್ಛ್ವಾಸನಿಶ್ವಾಸರೂಪಂ .

“ಉಚ್ಛ್ವಾಸೇ ಚೈವ ನಿಃಶ್ವಾಸೇ ಹಂಸ ಇತ್ಯಕ್ಷರದ್ವಯಂ .”ಇತಿ ವಚನಾತ್ .

ಸ ಚ ಮಂತ್ರಃ ಸರ್ವೈಃ ಪ್ರಾಣಿಭಿಃ ಅಹೋರಾತ್ರಸಂಮಿತೇ ಕಾಲೇ
ಷಟ್ಶತಾಧಿಕೈಕವಿಂಶತಿಸಹಸ್ರ(21600)ಮಾವರ್ತ್ಯತೇ . ಸೋಽಯಮನಾಯಾಸೇನ
ಜಪಃ .
ತಥಾತ್ವೇನ ಜ್ಞಾನಮಾತ್ರೇಣಮೋಕ್ಷಪ್ರದತ್ವಾತ್ಸರ್ವಮಂತ್ರೋತ್ತಮಃ . ತದುಕ್ತಂ-
“ಹಂಸಃ ಪದಂ ಪರೇಶಾನಿ ಪ್ರತ್ಯಹಂ ಜಪತೇ ನರಃ .
ಮೋಹಾಂಧೋಯೋ ನ ಜಾನಾತಿಮೋಕ್ಷಸ್ತಸ್ಯ ನ ವಿದ್ಯತೇ..
ಶ್ರೀಗುರೋಃ ಕೃಪಯಾ ದೇವಿ ಜ್ಞಾಯತೇ ಜಪ್ಯತೇ ತತಃ .
ತಸ್ಮಾಚ್ಛ್ವಾಸೈಶ್ಚ ನಿಃಶ್ವಾಸೈಸ್ತದಾ ಬಂಧಕ್ಷಯೋ ಭವೇತ್..

ಅಜಪಾ ನಾಮ ಗಾಯತ್ರೀಯೋಗಿನಾಂಮೋಕ್ಷದಾಯಿನೀ .
ತಸ್ಯಾ ವಿಜ್ಞಾನಮಾತ್ರೇಣ ನರಃ ಪಾಪೈಃ ಪ್ರಮುಚ್ಯತೇ..
ಅನಯಾ ಸದೃಶೀ ವಿದ್ಯಾ ಚಾನಯಾ ಸದೃಶೋ ಜಪಃ .
ಅನಯಾ ಸದೃಶಂ ಪುಣ್ಯಂ ನ ಭೂತಂ ನ ಭವಿಷ್ಯತಿ ..”

ಇತಿ ಚ ತದುಪಾಸನೇತಿಕರ್ತವ್ಯತಾ ಶಾರದಾಯಾಂ ಚತುರ್ದಶೇ ಪಟಲೇ,ಅನ್ಯತ್ರ
ಚ ವಿಸ್ತೃತೇತಿ ನೇಹೋಚ್ಯತೇ . ಗುರುದೇವತಾಮಂತ್ರಾಣಾಮೈಕ್ಯಂ ಚ, ತೇ ಸರ್ವೇ
ಶ್ವಾಸಾಃ
ನಾಥರೂಪಾ ಏವ .

ಅಕ್ಷರಾರ್ಥಸ್ತು -ಹಂಸ ಇತ್ಯಜಪಾಮಂತ್ರಾದಿರೂಪಶ್ವಾಸಸಮೂಹಾಭಿನ್ನಾ ಯಾ
ಗಾಯತ್ರೀ ಸರ್ವಪ್ರಾಣಿಷ್ವಾಚ್ಛನ್ನಾ ವರ್ತತೇ,ತದಭಿನ್ನಃ ಸನ್ ವಾಸನಾತ್ಮಕರೂಪೇಣ
ಯಃ ಪ್ರಾದುರ್ಭೂತಃ, ತಂ ಗುರುಂ ನೌಮೀತಿ .ಸ ಏವ ಚ ಗುರುಃ,ಸತಾಂ ಮಾರ್ಗಃ,
ಮುಕ್ತಿಪುರಗಮನೋಪಾಯಃ ; ”ಗುರುರುಪಾಯಃ” ಇತಿ ಶಿವಸೂತ್ರಾತ್ .

ಆನಂದಮಂತ್ರೋ
ಹಿ ಮಯೂರಃ ಸ್ವಪಿಂಚ್ಛಾವಯವಾನ್ ಪ್ರಸಾರ್ಯ ನೃತ್ಯಕಾಲೇ ಯಥಾ
ವಿಚಿತ್ರರೂಪೋ
ದೃಶ್ಯತೇ, ತೇನ ತಥಾ ಕಾಲಾಂತರೇ,ಅತಃ ತಸ್ಯ ತದ್ರೂಪಮಾಚ್ಛನ್ನಂ .ಏವಂ
ಗುರೋರಪಿವಕ್ಷ್ಯಮಾಣಂವಿಚಿತ್ರರೂಪಮಾಚ್ಛನ್ನಮಸ್ತೀತಿ ಗೌಣ್ಯಾಮತ್ತಮಯೂರಪದೇನ
ಗುರುಃ ಸ್ತೂಯತೇ .
ಅಸ್ಮಿನ್ ಸ್ತೋತ್ರೇ ದಶಾಪಿ ಶ್ಲೋಕಾಃಮತ್ತಮಯೂರಾಭಿಧವೃತ್ತರೂಪಾಃ .ತಲ್ಲಕ್ಷಣಂ
ಚೋಕ್ತಂ ಪಿಂಗಲಮುನಿನಾ -

“ಮತ್ತಮಯೂರಂ ಮ್ತೌ ಯ್ಸೌ ಗ್ಸಮುದ್ಗ(4)ನವಕೌ”ಇತಿ .

ಮತಯಸಗಣಾಃ ಗುರುಶ್ಚ,ಪ್ರತಿಪದಂ ಚತುರ್ಭಿರ್ನವಭಿಶ್ಚ

ಯತಿರಿತಿ ತದರ್ಥಃ .ಪ್ರಕೃತೇಽಪ್ಯುಕ್ತೈರೇವ ಪದೈಃ ಸೂಚ್ಯಾರ್ಥಕಥನಾದಿಹ
ಮುದ್ರಾಲಂಕಾರಃ . ತಲ್ಲಕ್ಷಣಂ ಚೋಕ್ತಂ ಚಂದ್ರಾಲೋಕೇ-
“ಸೂಚ್ಯಾರ್ಥಸೂಚಕಂ ಮುದ್ರಾ ಪ್ರಕೃತಾರ್ಥಪದೈ:ಪದೈಃ .
ನಿತಂಬಗುರ್ವೀ ತರುಣೀ ದೃಗ್ಯುಗ್ಮವಿಪುಲಾಲಸಾ ..”

ಇತಿ . ಸಂಕೇತರೀತ್ಯಾ ಅನುಕ್ತಶ್ವಾಸಸಂಖ್ಯಾಯಾ ಅಪಿ ಪದದ್ವಯೇನ ಸೂಚನಾತ್
ಸ
ಏವಾಲಂಕಾರಃ . ತತ್ಪ್ರಕಾರಸ್ತು -
“ಕ-ಟ-ಪ-ಯ-ವರ್ಗಭವೈರಿಹ ಪಿಂಡಾಂತ್ಯೈರಕ್ಷರೈರಂಕಾ .

ನಞ್ಶೂನ್ಯಂ ವಿಜ್ಞೇಯಂ ತಥಾ ಸ್ವರೇ ಕೇವಲೇ ಕಥಿತೇ ..”
ಇತಿ ಶ್ಲೋಕರೀತ್ಯಾ ಮಕಾರಃ ಪಂಚಸಂಖ್ಯಾಂಕೇ ; ತಕಾರಃ ಷಷ್ಠಾಂಕೇ ;
ಪುನರ್ಮಕಾರಃ ಪಂಚಾಂಕೇ,ಯಕಾರರೇಫಗಕಾರಾಃ ಏಕದ್ವಿತ್ರ್ಯಂಕೇಷು
ಸಂಕೇತಿತಾಃ . ತಥಾ, “ಅಂಕಾನಾಂ ವಾಮತೋ ಗತಿಃ”
ಇತ್ಯುಕ್ತರೀತ್ಯಾ ಲೇಖನೇ ಕೃತೇ ಸತಿ,ಮ 5, ತ್ತ 6,ಮ 5,ಯೂ 1, ರೇ 2,
ಪದೇನ ಏಕವಿಂಶತಿಸಹಸ್ರಾಣಿ ಪಂಚಶತಾನಿ ಪಂಚಷಷ್ಟಿಶ್ಚ
ಕಥಿತಾನಿ ಭವಂತಿ .ಸನ್;ವಿದ್ಯಮಾನೋ ಮಾರ್ಗಃ (35)
ಯಸ್ಮಿನ್ನಿತಿ ವ್ಯುತ್ಪತ್ಯಾ ಮಾರ್ಗಶಬ್ದೋಕ್ತಪಂಚತ್ರಿಂಶತ್ಸಂಖ್ಯಯಾ ಅಸ್ಯಾ ಮೇಲನೇನ
ಷಟ್ಶತಾಧಿಕೈಕವಿಂಶತಿಸಹಸ್ರಸಂಖ್ಯಾನಿಷ್ಪತ್ತಿ-(21600)ರಿತಿ .ಏವಮಗ್ರೇಽಪಿ
ಸಂಕೇತೋಽವಗಂತವ್ಯಃ .. 1..
ತಂತ್ರರಾಜೇ ಹಿ ಸಪ್ತವಿಂಶೇ ಪಟಲೇ ಶ್ವಾಸಾನಾಂ ವಾಸನಾದ್ವಯಮುಕ್ತಂ
“ಸಂಖ್ಯಾಭಿರ್ವಾಸನಾವ್ಯಾಪ್ತಿಂ ಶ್ವಾಸಾನಾಂ ಶೃಣು ಸುಂದರಿ .

ಯಯಾ ವಿದಿತಯಾ ಮಂತ್ರೀ ಸದಾ ದರ್ಶನವಾನ್ಭವೇತ್ ..”

ಇತ್ಯಾದಿನಾ . ತಯೋ: ಪ್ರಥಮಾಂ ವಾಸನಾಮುದ್ಯದಿತ್ಯಾದಿಭಿಃ ಚತುರ್ಭಿಃ ಶ್ಲೋಕೈಃ
ಪ್ರದರ್ಶಯತಿ -

ಉದ್ಯದ್ಭಾಸ್ವನ್ಮಂಡಲಕಾಲಾದ್ದಿನನಿತ್ಯಾ-
ವಿದ್ಯಾರೂಪಃ ಪ್ರಾಪ ಷಡಥೀನರಭಾವಂ .

ಯಸ್ತೀರ್ಥಾತ್ಮಾ ಮಂಡಲಪೂರ್ಣಾಕ್ಷರವರ್ಷ್ಮಾ
ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 2..
ಉದ್ಯದಿತಿ .ಸೂರ್ಯಮಂಡಲೋದಯಕಾಲಮಾರಭ್ಯ ಪ್ರಥಮತಃ ಶ್ವಾಸಾ
ಏಕೈಕದಿನವಿದ್ಯಾರೂಪಾಃ .ಅ ಆ ಇ ಈ ಇತ್ಯಾರಭ್ಯ ಕ್ಷ: ಕ್ಷಾಯೈ ಇತ್ಯಂತಾ ಮಂತ್ರಾಃ
ಷಟ್ತ್ರಿಂಶದಧಿಕಸಪ್ತದಶೋತ್ತರವಿಂಶತಿಸಹಸ್ರಸಂಖ್ಯಾಕಾ (576x36=20736) .

ಷಟ್ತ್ರಿಂಶದ್ವರ್ಣಾ ಅಪಿ ಷೋಡಶಸ್ವರಸಂಯೋಗೇನೋಕ್ತಾಃ 36x16=(576)

ಪ್ರತಿದಿನಮೇವಂ

ಷಟ್ತ್ರಿಶದ್ದಿನಪರ್ಯಂತಂ ಜಪ್ತಾಸ್ತಾವಂತ ಏವ ಭವಂತಿ .ಯತಸ್ತಂತ್ರೇ ಪ್ರಸಿದ್ಧಃ
ಏತಾ ಏವ ಸ್ವೀದೈವತ್ಯತಯಾ ವಿದ್ಯಾ ಇತ್ಯುಚ್ಯಂತೇ . “ಸ್ತ್ರೀದೈವತ್ಯಾ ಸ್ಮೃತಾ ವಿದ್ಯಾ
ಪುಂದೈವತ್ಯಾಸ್ತು ಮಂತ್ರಕಾಃ”ನ ಇತಿ ಕೋಶಾತ್ . ಗುರುನಾಥಸ್ತು ತಾವದ್ರೂಪಃ .
ತೇ ಚ ವಿದ್ಯಾಯಾ ಅರ್ಥಾ ಯೋಗಿನೀ ಹೃದಯವ್ಯಾಖ್ಯಾಯಾಮಸ್ಮಾಭಿಃ
ಪ್ರಪಂಚಿತಾಃ .
ಷಡಥೀನರಪದೇನ ದಿನನಿತ್ಯಾವಿದ್ಯಾನಾಂ ಸಂಖ್ಯೋಕ್ತಾಃ (20736) .ಏವಮುತ್ತರತ್ರ
ಸರ್ವತ್ರಾಪಿ ಸಂಖ್ಯಾಸಂಕೇತಾಕ್ಷರಪದಾನಾಂ ಶ್ರೀಗುರೋಃ ಶ್ಲೇಷೇಣ ದ್ವ್ಯರ್ಥತಾ
ಅವಸೇಯಾ .

ತತ್ಪರತಃ ಷಟ್ಸಪ್ತತ್ಯುತ್ತರಪಂಚಶತಂ (576) ಶ್ವಾಸಾಃ ಪೂರ್ಣಮಂಡಲಾಕ್ಷರರೂಪಾಃ .
ಅಕಾರ ಏಕಃ, ಕಕಾರಾದಿಕ್ಷಕಾರಾಂತಾಃ ಪಂಚತ್ರಿಂಶದ್ವ್ಯಂಜನಾನಿ ಚೇತ್ಯೇವಂ
ಷಟ್ತ್ರಿಂಶದಕ್ಷರಾಣಾಂಪ್ರತ್ಯೇಕಮಕಾರಾದಿಷೋಡಶಸ್ವರಸಂಯೋಗೇ ಸತ್ಯುಕ್ತಸಂಖ್ಯಾನಿ
(576) ಅಕ್ಷರಾಣಿ ಭವಂತಿ . ತಾನಿ ಪೂರ್ಣಮಂಡಲಪದೇನ ದಿನಾರ್ಣವಪದೇನ ಚ
ತಂತ್ರೇ
ವ್ಯವಹಿಯಂತೇ . ತದಭಿನ್ನಂ ವರ್ಷ್ಮಾ, ಶರೀರಂ ಯಸ್ಯ ಸಃ, ತೀರ್ಥಾತ್ಮಾ (576)

ಗುರುರೂಪಾ ಏವ,

“ತೀರ್ಥಮೃಷಿಜುಷ್ಟಜಲೇ ಗುರೌ”ಇತ್ಯಮರಃ .. 2..
ತೀರ್ಥಾತ್ಮಾಪದಂ ಚೋಕ್ತಸಂಖ್ಯಾಂ (576)ವ್ಯನಕ್ತಿ -
ತತ್ಪಶ್ಚಾತ್ಯಪ್ರಾಣಸಮೂಹನವನಾಥಾ
ಯಃ ಷಟ್ತ್ರಿಂಶತ್ತತ್ತ್ವಮಯಃ ಷೋಡಶ ನಿತ್ಯಾಃ .
ಏವಂ ರೀತ್ಯಾ ವಾಸಿತಸಂಧ್ಯಾತ್ರಯಮೂರ್ತಿ-
ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 3..
ತದಿತಿ .ಪೂರ್ಣಮಂಡಲಾತ್ ಪರೇ ನವ (9) ಶ್ವಾಸಾಃ ಪ್ರಕಾಶಾದಿಸುಭಗಾಂತಾ
ನಾಥನವಕರೂಪಾಃ . ತತಃ ಪರೇ ಶಿವಾದಿಕ್ಷಿತ್ಯಂತತತ್ತ್ವರೂಪಾಃ ಷಟ್ತ್ರಿಂಶತ್ (36) .

ತದುತ್ತರಂ ತ್ರಿಪುರಸುಂದರೀಕಾಮೇಶ್ವರ್ಯಾದಿಚಿತ್ರಾಂತರೂಪಾಸ್ತು ನಿತ್ಯಾಃ
ಷೋಡಶ (16) .

ಏತ ಏವ ಕ್ರಮೇಣ ಸಂಧ್ಯಾತ್ರಯೇ ಉಪಾಸ್ಯಂತೇ . ತೇನ ತದ್ವಾಸನಾರೂಪಾ
ಗುರುರೇವೇತ್ಯರ್ಥಃ .. 3..
ಶ್ವಾಸೈಃ ಷಷ್ಟಯಾ ಷಷ್ಟಿಘಟೀದೈವತರೂಪೋ (60)
ಮೇಷಪ್ರಷ್ಟದ್ವಾದಶಶಶಿ (12)ಪ್ರತಿಮಾನಃ .
ಅರ್ಕಾದ್ಯಾತ್ಮಾಯೋ ನವಸಂಖ್ಯಾಗ್ರಹಮೂರ್ತಿ-
ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 4..
ಶ್ವಾಸೈರಿತಿ . ತದನಂತರಂ ವಿಸರ್ಗರಹಿತಾನಾಂ ಪಂಚಾಶನ್ಮಾತೃಕಾಣಾಂ

ದಶಾಕ್ಷರೈರೇಕೈಕೋ ವರ್ಗ ಇತ್ಯೇವಂ ಪಂಚ ವರ್ಗಾಃ;ಅ (60),ಏ (60),ಚ
(60), ತ (60),ಯ (60)ಮಾನಃ . ತೇಷು ಪ್ರಥಮವರ್ಗಸ್ಯ ಆದಾವಂತೇ ಚ ಜಪೇ
ಸತಿ,ಷಷ್ಟಿರ್ವರ್ಣಾ ಅಹೋರಾತ್ರಘಟಿಕಾ ರೂಪಾ ಭವಂತೀತಿ ತಂತ್ರೇ ಸ್ಪಷ್ಟಂ .

ನಿತ್ಯಶ್ವಾಸಾನಂತರಂ ಷಷ್ಟಿಃ ಶ್ವಾಸಾಃ ತದ್ದೇವತಾತ್ಮಾನಃ (60); ತತೋ ದ್ವಾದಶ
ಮೇಷಾದಿರಾಶಿರೂಪಾಃ .ಪ್ರಷ್ಟಶಬ್ದೋಽಗ್ರೇಸರವಾಚೀ ಸನ್ ಪ್ರಭೃತಿಪರಃ,
“ಪ್ರಷ್ಟೋಽಗ್ರಗಾಮಿನಿ”ಇತಿ ನಿಪಾತನಾತ್ . (12) ತದುತ್ತರಂ ನವ ಶ್ವಾಸಾಃ (9)
ಅರ್ಕಾದಿನವಗ್ರಹರೂಪಾಃ; ತತ್ಸ್ವರೂಪೋ ಗುರುರಿತ್ಯರ್ಥಃ ..4..
ಪಂಚಾತ್ಮಾ ಭೂತನಿಕಾಯೋ ಗತಮಾಯೋಯಃ
ಪಂಚಾಶದ್ವರ್ಣ (50)ವಪುಶ್ಚಕ್ರಗತಾಭಿಃ .
ಶಕ್ತ್ಯಾಲೀಭಿಃ ಸಂಗತಿಮಾನೇಕನವತ್ಯಾ
ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 5..
ಪಂಚಾತ್ಮೇತಿ . ಗ್ರಹಾತ್ಮಕಶ್ವಾಸಾನಂತರಂ ಪಂಚ ಶ್ವಾಸಾಃ
ಆಕಾಶಾದಿಪಂಚಭೂತರೂಪಾಃ (5) .ತದುತ್ತರಂಪಂಚಶಚ್ಛ್ವಾಸಾಃಮಾತೃಕಾರೂಪಾಃ
(50) ತಾಸಾಮೇಕಪಂಚಾಶತೋ (51)ಮಧ್ಯೇಽಪಿ ಸರ್ಗಸ್ವರತ್ಯಾಗಾತ್ತಚ್ಛೇಷೇಣಾಹ
- ಗತಮಾಯ ಇತಿ .ಮಾಯಾಶಬ್ದೋಽಪಿ ಸರ್ಗಸ್ವರವಾಚಕಃ, ತದ್ರಹಿತ ಇತ್ಯರ್ಥಃ .
ತದನಂತರಮೇಕನವತಿಶ್ವಾಸಾಃ ಚಕ್ರಶ್ಚಿದಾವರಣಶಕ್ತಿಸಮೂಹಪರಾಃ .
ತಾಸಾಮೇಕನವತಿತ್ವಂ (91)ಮೂಲ ಏವ ನವಮಶ್ಲೋಕೇ ವಿಶದೀಕರಿಷ್ಯತೇ . ತತಶ್ಚ
ಪೂರ್ವೋಕ್ತದಿನನಿತ್ಯಾವಿದ್ಯಾ (20736)ಪೂರ್ಣಮಂಡಲಾ (576)ನವನಾಥ (9) ತತ್ತ್ವ
(36)ನಿತ್ಯಾ (16)ಘಟಿಕಾ (60) ರಾಶಿ (12)ನವಗ್ರಹ (9)ಭೂತ (5)ಮಾತೃಕಾ (50)

ವರ್ಣಶಕ್ತಿ (91) ಸಂಖ್ಯಾನಾಮೇಕೀಕರಣೇ ಶ್ವಾಸಸಂಖ್ಯಾಪೂರ್ತಿಃ (21600)

ಸಂಪದ್ಯತೇ .
ತದುಕ್ತಂ ತಂತ್ರರಾಜೇ -
“ನಿತ್ಯಾತತ್ತ್ವಾಪ್ತಿವಿದ್ಯಾನಾಂ ಸಂಖ್ಯಾಃ ಸ್ಯುಃ ಪೂರ್ವಮೇಕಶಃ .
ತತೋ ದಿನಾರ್ಣಾಃ ಸಂಧ್ಯಾಶ್ಚ ತತಶ್ಚ ಘಟಿಕಾರ್ಣಕಾಃ..
ರಾಶಯೋ ದ್ವಾದಶ ತತೋ ಗ್ರಹಭೂತಾನಿ ಪಂಚ ವೈ .
ಮಾತೃಕಾಶ್ಚಾಪಿ ಪಂಚಾಶಚ್ಛ್ರೀಚಕ್ರಸ್ಥಾಶ್ಚ ಶಕ್ತಯಃ..
ಸೈಕಾ ನವತಯಃ ಪ್ರೋಕ್ತಾ ದೇವೀ ಸರ್ವಾತ್ಮನಾ ಸ್ಥಿತಾ .”

ಇತಿ .ನಿತ್ಯಾಃ ಷೋಡಶ (16)ಸ್ವರಾಃ, ತತ್ತ್ವಾಕ್ಷರಾಣಿ (36)ಪೂರ್ವೋಕ್ತಾನಿ,

ತೇಷಾಮಾಪ್ತಿಃ ಪರಸ್ಪರಸಂಯೋಗವಿಶೇಷರೂಪಃ ಪ್ರಸ್ತರಃ ತತ್ಸಂವರ್ಧಿತಾನಾಂ
ದಿನನಿತ್ಯಾವಿದ್ಯಾನಾಮಿತ್ಯರ್ಥಃ . ಶಿಷ್ಟಂ ಸ್ಪಷ್ಟಂ .. 5..

ಏತಾವತಾ ಪ್ರಬಂಧೇನ ಶ್ವಾಸಾನಾಮವಯವಶೋ ವಿಭಾಗೇನ ವಾಸನಾ
ಉಪದಿಶ್ಯೇದಾನೀಂ
ಸಂಪೂರ್ಣಸ್ಯೈವ ಶ್ವಾಸಸಮೂಹಸ್ಯೈಕೈಕಾ ವಾಸನಾ ಉಪದಿಶತಿ -

ಯದ್ವಾ ಪಂಚಾಶಲ್ಲಿಪಿಪೀಡೈಕರದಾನಾ-
ಮಾವೃತ್ತ್ಯಾಸೀದ್ಯಃ ಫಲವಾನ್ ದೇಶಿಕವರ್ಯಃ .
ಜ್ಞಾನೋತ್ತುಂಗೋ (3600)ಡರಲಕಸಹಷಟ್ಕವೃತೈ-
ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 6..
ಯದ್ವೇತಿ .ಉಕ್ತಾನಾಂವಕ್ಷ್ಯಮಾಣಾನಾಂಚವಾಸನಾನಾಮನ್ಯತಮಾನುಸಂಧಾನೇ
ವಿಕಲ್ಪದ್ಯೋತನಾರ್ಥೋ ವಾಕಾರಃ .ಇಮಾಶ್ಚ ವಾಸನಾ ಮೂಲೇಽನುಕ್ತಾ ಅಪಿ
ಪೂಜ್ಯಪಾದಮುಖಾವಗಂತವ್ಯಾ ಇತಿ ತು ಮನೋರಮಾಕಾರಃ .
“ಅಥ ಷೋಡಶ ನಿತ್ಯಾನಾಂ ಕಾಲೇನ ಪ್ರಾಣತೋಚ್ಯತೇ .
ಮಾತೃಕಾಭೂತನಾಥಾದ್ಯೈಃ ಶ್ರೀಚಕ್ರೇಣ ಚ ಶಕ್ತಿಭಿಃ ..”
ಇತಿ ಪಟಲಾರಂಭಪ್ರತಿಜ್ಞಾಶ್ಲೋಕೇ ಸೂಚಿತಾ ಇತಿ ತು ನಿಧಿಕಾರಃ .ಕಾಲೇನ ಪ್ರಾಣತಃ
ಶ್ವಾಸಾತ್ಭಕಕಾಲಭೇದಃ .ಅತ್ರಾದ್ಯಪದೇನ ಗ್ರಹತತ್ತ್ವನಿತ್ಯಾಘಟಿಕಾರಾಶಯೋ
ಗೃಹ್ಯಂತೇ . ಶ್ರೀಚಕ್ರಶಬ್ದೇನ ತದಂತರ್ಗತತ್ರೈಲೋಕ್ಯಮೋಹನಾದಿನವಚಕ್ರಾಣಿ .

ಶಕ್ತಿಶಬ್ದೇನ ಶ್ರೀಚಕ್ರಸ್ಥಾಃ ಷಣ್ಣವತೀಃ ಶಕ್ತಯಉಚ್ಯಂತೇ .
ವಸ್ತುತಸ್ತು -ಮಾತೃಕಾಪದೇನ ಗಣೇಶಗ್ರಹನಕ್ಷತ್ರಯೋಗಿನೀರಾಶಿಪೀಠಾನಾಂ
ಲಘುಷೋಢಾನ್ಯಾಸದೇವತಾರೂಪಾಣಾಂ ಗ್ರಹಾಣಾಂ,ತೈಃ ಸಹಮಾತೃಕಾಭೇದಸ್ತು
ತಂತ್ರರಾಜ ಏವ “ಗಣೇಶಗ್ರಹನಕ್ಷತ್ರ-”ಇತ್ಯಾದಿದ್ವಾದಶಶ್ಲೋಕೀಸ್ತವನೇ
ಕಥನಾತ್ .ಗುರುದೇವ್ಯಾಃ ತೈಃ ಸಹಾಭೇದಸ್ತುಯೋಗಿನೀಹೃದಯೇ ಕೌಲಿಕಾರ್ಯಪ್ರಕರಣೇ
ವರ್ಣನಾತ್; ನಿತ್ಯಾಹೃದಯೇ, “ಸಂಪ್ರದಾಯೋಕ್ತಂ ಸ್ಫುಟೋಪಾಯೇನ
ಭಾವಯೇತ್”

ಇತಿ ವಚನೇನ ಯೋಗಿನೀಹೃದಯೋಕ್ತಭಾವನಾಸಾಪೇಕ್ಷತಯಾ ಸ್ವತಂತ್ರೇ
ಸ್ವೀಕಾರಾತ್ .

ತಸ್ಮಾದಾದ್ಯಪದೇನನಿತ್ಯಾತತ್ತ್ವಾದೇರೇವ ಗ್ರಹಣಂ;ಲಿಪಯಃ,ಅಕಾರಾದ್ಯಾ
ವರ್ಣಾಃ;ಪೀಠಾಃ, ಕಾಮರೂಪಾದಯಃ;ಏಕರದಾಃ,ವಿಘ್ನೇಶ್ವರಾದಯೋ ಗಣೇಶಾಃ;
ಏತೇ ತ್ರಯೋಽಪಿ ಗತಪ್ರಾಯಾ:ಸಂತಃ ಪಂಚಾಶದೇವ ಶ್ವಾಸಸಂಖ್ಯಾ,ಪಿಂಡಸ್ಯ
(21600)ಪಂಚಾಶತಾ ವಿಭಾಗೇ ದ್ವಾತ್ರಿಂಶದುತ್ತರಚತುಃಶತೀ (432)ಲಬ್ಧಾ .
ತೇನ ತಾವದ್ವಾರಮಾವೃತ್ತಾ ಲಿಪ್ಯಾದಯೋದೇವಶ್ವಾಸಾ ಇತಿವಾಸನಾತ್ರಯಮಾವೃತ್ತಿಶ್ಚ
ದಂಡಕಲಿತನ್ಯಾಯೇನ ಸ್ವಸ್ವಸ್ಥಾನವಿವೃದ್ಧ್ಯಾ ವೇತಿ ತು ಗುರುಮುಖಾದೇವ
ನಿರ್ಣೇಯಂ .

ಫಲವಾನಿತಿಪದೇನಲಬ್ಧಸಂಖ್ಯೋಕ್ತಿಃ (432) .ಡಾಕಿನ್ಯಾದಿಯೋಗಿನೀಷಟ್ಕಾತ್ಮಕತಯಾ
ಶ್ವಾಸವಾಸನಾಮಾಹ -ಜ್ಞಾನೇತಿ .ಜ್ಞಕಾರನಕಾರೌ ಶೂನ್ಯಪರೌ, ತಕಾರಗಕಾರೌ
ಷಟ್ತ್ರ್ಯಂಕಪರೇ . ತೇನ ತ್ರಿಸಹಸ್ರಾಣಿ ಷಟ್ಶತಾನೀತಿ ಜ್ಞಾನೋತ್ತುಂಗ (3600)

ಪದೇನ ಸೂಚಿತಾನೀತ್ಯರ್ಥಃ .ಷಡ್ಭಿಃ ಶ್ವಾಸಸಂಖ್ಯಾವಿಭಾಗೇ ತಾವತ ಏವ ಲಾಭಾತ್
“ಡರಲಕಸಹ” ಇತ್ಯನೇನ ನಾಮೈಕದೇಶೇನ ನಾಮಗ್ರಹಣಮಿತಿ ನ್ಯಾಯೇನ
ಡಾಕಿನ್ಯಾದಯ
ಉಚ್ಯಂತೇ .ಯಾಕಿನ್ಯಾ ಸಹ ಸಪ್ತಸಂಖ್ಯಾ ತು ನಾಶಂಕನೀಯಾ . “ಶಾಕ್ತೈಃ
ಷಡ್ಭಿರ್ಯಥಾಕ್ಷರೈಃ”ಇತ್ಯಾದಿನಾಯೋಗಿನೀಹೃದಯೇ ಷಣ್ಣಾಮೇವ ಗ್ರಹಣಂ .

“ಯಾಕಿನ್ಯಾಃ ಷಟ್ಸಮಷ್ಟಿರೂಪತ್ವೇನ ವ್ಯಷ್ಟಿತೋ ಭೇದಾಭಾವಾತ್ ಸಪ್ತಾನಾಂ
ಗ್ರಹಣಂ”ಇತ್ಯಮೃತಾನಂದವ್ಯಾಖ್ಯಾ ತು ಸೇತುಬಂಧ ಏವಾಸ್ಮಾಭಿರ್ನಿರಸ್ತಾ .
ಯತ್ತುಯೋಗಿನೀಪದಸ್ಯ ವಶಿನ್ಯಾದ್ಯಷ್ಟಕಪರತ್ವೇನ ಕಾಶ್ಮೀರಾಣಾಂ ವ್ಯಾಖ್ಯಾನಂ;
ತತ್ಪಕ್ಷೋಽಪಿ ನ ದೋಷಃ .ಅಷ್ಟಭಿಃ ಶ್ವಾಸಾನಾಂ ವಿಭಾಗೋಽಪಿ
ಸಪ್ತದಶೋತ್ತರಸಹಸ್ರದ್ವಯಸ್ಯಲಾಭೇನ ಶ್ವಾಸಸಂಖ್ಯಾಯಾನಿಃಶೇಷತ್ವಸಂಭವಾತ್
.

ಅತ್ರಾವೃತ್ತೇಃ ಪಂಚಮಾಷ್ಟಮಾಕ್ಷರಯೋಃ ಗುರುತ್ವಸ್ಯಾವಶ್ಯಕತ್ವೇಽಪಿ ತಯೋಃ
ಸ್ಥಾನೇ ದ್ವಿದ್ವಿಲಘುನಿವೇಶೌ, “ಲೌ ಸಃ”ಇತಿ ಸೂತ್ರೇಣ ಲಘುದ್ವಯಸ್ಯ
ಗುರುಕಾರ್ಯಕಾರಿತ್ವವಿಧಾನಬಲಾತ್ಸ್ವೀಕೃತಃ .ತತ್ಸೂತ್ರಸ್ಯಮಾತ್ರಾಚ್ಛಂದೋವಿಷಯಕತ್ವೇಽಪಿ
ವರ್ಣಚ್ಛಂದಸೋಽಪಿ ಕತಿಪಯವೃತ್ತೇಷು ತದಂಗೀಕಾರೋ ಜ್ಞಾಪಕಸಿದ್ಧ ಇತಿ ತು
ಛಂದೋಭಾಸ್ಕರಾದೌ ಪ್ರಪಂಚಿತಮಸ್ಮಾಭಿಃ .ಪ್ರಯೋಗೇಽಪಿ; ॒‘ವಂದೇ ರಾಮಂ
ಮರಕತವರ್ಣಂ ಮುನಿವಂದ್ಯಂ”ಇತ್ಯಾದಿಃ .. 6..
ನೇತ್ರೋದ್ಗಾಢೋ(4320)ದೇಶಿಕರಾಡ್ಭೂತ(5)ಸಮೂಹೈ-
ರೇನೋ ವಾರೀಯೋ ನವನಾಥಗ್ರಹಚಕ್ರೈಃ .
ನಕ್ಷತ್ರಸ್ಯಾವೃತ್ತಿಭಿರಾನಂದಶರೀರ-
ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 7..
ನೇತ್ರೇತಿ .ನೇತ್ರಾಂಶೇ ಉದ್ಗಾಢೋ ದೃಢ ಇತ್ಯನೇನ ದೂರದರ್ಶಿತ್ವಾದಿಕಂ
ಗುರೋರುಕ್ತಂ .ಪಂಚಭೂತಸಂಖ್ಯಾಯಾಃ ಶ್ವಾಸವಿಭಾಗೇ ಸತಿ ಚತ್ವಾರಿ ಸಹಸ್ರಾಣಿ
ತ್ರೀಣಿ ಶತಾನಿ ವಿಂಶತಿಶ್ಚ (4320)ಲಭ್ಯಂತ ಇತಿ ತಾವದ್ವಾರಂ ಮಾರುತಾಃ
ಶ್ವಾಸಾಃ ಗುರುರೂಪಾ ಏವೇತ್ಯರ್ಥಃ .ನೇತ್ರೋದ್ಗಾಢಪದೇನ ತತ್ಸಂಖ್ಯಾ ದರ್ಶಿತಾ .

ನಾಥಾದಿನವಕರೂಪವಾಸನಾತ್ರಯಮಾಹ - ಏನೋ ವಾರೀತಿ . ಪಾಪಹಾ
ಮಹಾಗುರುಃ
ಚತುಃಶತಾಧಿಕಸಹಸ್ರದ್ವಯವ್ಯಾವೃತ್ತ್ಯಾ ನಾಥಾದಿದ್ವಯ ಇತ್ಯರ್ಥಃ .ದ್ವಯಂ ವಾರಾ
ವೃತ್ತ್ಯಾದಿ (2400)ನಾಥಾದಿರೂಪ ಇತ್ಯರ್ಥಃ .ನವನಾಥಾ ನವಗ್ರಹಾಃ ನವಚಕ್ರಾಣಿ

ಚೇತಿ ವಾಸನಾತ್ರಯಂ .ಅಷ್ಟಶತಾವೃತ್ತ್ಯಾಗುರುರ್ನಕ್ಷತ್ರರೂಪೋಽಭೂದಿತ್ಯಾಹ -

ನಕ್ಷತ್ರಸ್ಯೇತಿ .ಜಾತಾವೇಕವಚನಂ .ಆನಂದ (800) ಶಬ್ದೇನೋಕ್ತಸಂಖ್ಯಾ
ಪ್ರದರ್ಶಿತಾ .. 7..

ನಿತ್ಯಾವೃತ್ತಾವೀಶಲಯಃ ಸನ್ನಚಲೋಽಭೂ-

ನ್ನಾಡ್ಯಾವೃತ್ತೌ ರಾಶಿಷು ನಾನಾಜಪರೂಪಃ .
ಅಭ್ಯಸ್ಯದ್ಭಿಸ್ತತ್ತ್ವಗಣೈರುನ್ನತಮೂರ್ತಿ-
ಸ್ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 8..
ನಿತ್ಯೇತಿ .ಷೋಡಶನಿತ್ಯಾಭಿಃ (16) ಶ್ವಾಸಾನಾಂ (21600)ವಿಭಾಗೇ
ಸಹಸ್ರೋತ್ತರಸಾರ್ಧತ್ರಿಶತೀ (1350)ಲಬ್ಧಾ .ಈಶೇ,ಪರಮಶಿವೇ,ಲಯೋಯಸ್ಯ
ಸ ಗುರುಃ; ತತ್ಸಂಖ್ಯಾಕನಿತ್ಯಾವೃತ್ತಿರೂಪಃ . “ದಶಧ್ಯಾನಸಮೋ ಲಯಃ”ಇತಿ
ಲಕ್ಷಿತಸಮಾಧಿವಿಶೇಷೋ ಲಯ ಇತ್ಯುಚ್ಯತೇ . ಷಷ್ಟಿನಾಡೀದೇವತಾಸಂಖ್ಯಯಾ
ವಿಭಾಗೇ
ತು ಅಚಲೋ ಭವೇತ್,ಷಷ್ಟ್ಯುತ್ತರಶತತ್ರಯಸಂಖ್ಯೋ (360)ಜಾತಃ . ರಾಶಿಷು;
ರಾಶಿವ್ಯಾವರ್ತಮಾನೇಷು, ನಾನಾಜಪಾತ್ಮಾ; ಅಷ್ಟಶತ್ಯಧಿಕಸಹಸ್ರ (1800)

ಜಪರೂಪಃ .
ಷಟ್ತ್ರಿಂಶತ್ತತ್ತ್ವಗಣಾಭ್ಯಾಸೇನ ಉನ್ನತಸ್ವರೂಪಃ (600)ಷಟ್ಶತಸಂಖ್ಯ ಇತ್ಯರ್ಥಃ .. 8..
ಧೃತ್ಯುರ್ವೀಶಾಷ್ಟೇಂದ್ರದಿಗಾಶಾಹಿಯುಗತ್ರಿ-
ಪ್ರೋಕ್ತಾಭಿಃ ಪುಂಹೇತಿಭಿರಂಬಾಭಿರಭಿನ್ನಃ .
ಆವೃತ್ತ್ಯೈವಂ ಷಣ್ಣವತೇರ್ಯಃ ಶಿಖರಾತ್ಮಾ
ತಂ ಸನ್ಮಾರ್ಗಂ ಮತ್ತಮಯೂರಂ ಗುರುಮೀಡೇ .. 9..
ಧೃತೀತಿ .ಧೃತಯೋಽಷ್ಟಾದಶ (18)ದೇವತಾಃ,ಭೂಪುರಸ್ಥಾಃ ಅಣಿಮಾದಯೋ
ದಶ (10);ಬ್ರಾಹ್ಮ್ಯಾದ್ಯಾ ಅಷ್ಟೌ (8) ಕಾದಿಮತೇ ತೃತೀಯರೇಖಾಯಾ ಅಕಥನೇನ
ತತ್ರತ್ಯಮುದ್ರಾದೇವತಾದಶಕಸ್ಯಾಭಾವಾತ್ . ಉರ್ವೀಶಾಃ ಷೋಡಶ (16)

ಕಾಮಾಕರ್ಷಿಣ್ಯಾದ್ಯಾಃ
ಷೋಡಶದಲಪದ್ಮಸ್ಥಾಃ,ಅಷ್ಟೌ (8)ಅನಂಗಃ ಕುಸುಮಾದಯೋಽಷ್ಟದಲಪದ್ಮಸ್ಥಾಃ .
ಇಂದ್ರಾಃ ಚತುರ್ದಶ (14)ಸರ್ವಸಂಕ್ಷೋಭಿಣ್ಯಾದಯೋಮನ್ವಶ್ರಗತಾಃ .ದಿಶೋ
ದಶ (10)ಬಹಿರ್ದಶಾರಗಾಃ ಸರ್ವಸಿದ್ಧಿಪ್ರದಾದಯಃ .ಆಶಾ ಅಪಿ ದಶ (10)

ಅಂತರ್ದಶಾರಗಾಸರ್ವಜ್ಞಾದ್ಯಾಃ .ಅಹಯೋಽಷ್ಟೌ (8)ವಶಿನ್ಯಾದ್ಯಾ ಅಷ್ಟಕೋಣಸ್ಥಾಃ
.

ಅಂಬಾಯುಧದೇವತಾಶ್ಚತಸ್ರಃ (4); ತ್ರಿಕೋಣಗತಕಾಮೇಶ್ವರ್ಯಾದಿದೇವತಾಸ್ತಿಸ್ರಃ
(3)ಏತಾಃ

ಸಂಹತ್ಯೈಕನವತಿ (91)ಸಂಖ್ಯಾಕತ್ವೇನಪಂಚಮಶ್ಲೋಕೇ ಪ್ರೋಕ್ತಾಃ ತಾವತೀನಾಮೇವ
ಗ್ರಹಣೇ ಶ್ವಾಸಸಂಖ್ಯಾಯಾ ಏಕನವತ್ಯಾ ವಿಭಾಗೇ ನಿಃಶೇಷತಾಯಾ ಅಸಂಭವಾತ್
ವಿಭಾಜಕಾಂಕೇ ಪಂಚಾನಾಂ ಮೇಲನೇನ ಷಣ್ಣವತಿತ್ವಮಾಪಾದಯಿತುಮಾಹ -

ಪುಂಹೇತಿಭಿರಿತಿ .

ಕಾಮೇಶ್ವರ್ಯಾಯುಧದೇವತಾಭಿಃ ಚತಸೃಭಿರಿತ್ಯರ್ಥಃ .ಇಮಾಃ ಪಂಚನವತಿಭಿಃ
(99)ಅಂಬಾಭಿರಭಿನ್ನಸ್ಥಾಃ ಪ್ರಧಾನಾಂಶೇಷ್ವಿತ್ಯೇಕಶೇಷಾಭಿಪ್ರಾಯೇಣ
ಅಂಬಾಭಿರಿತ್ಯುಕ್ತಂ . ಏವಂಪ್ರಕಾರೇಣ ಷಣ್ಣವತೇರ್ದೇವತಾನಾಮಾವೃತ್ತ್ಯಾ
ಶಿಖರಾತ್ಮಾ
ಸರ್ವೋತ್ತಮಸ್ವರೂಪೋ ಗುರುಃ ಸಪಾದಶತದ್ವಯಾವೃತ್ತಿಮಾನಾಸೀದಿತ್ಯರ್ಥಃ .
ನನು ಚ “ಚಕ್ರೇಣ ಶಕ್ತಿಭಿಃ”ಇತ್ಯತ್ರ ಶಕ್ತಿಸಾಮಾನ್ಯವಾಚಕಸ್ಯಾಪಿ
ಪದಸ್ಯೈಕಾನವತಯಃ ಪ್ರೋಕ್ತಾಃ . “ಶ್ರೀಚಕ್ರಸ್ಥಾಸ್ತು ಶಕ್ತಯಃ
”ಇತ್ಯನೇನೋಪಸಂಹಾರಾದೇಕನವತಿದೇವತಾಃ ಸಿದ್ಧ್ಯಂತೀತಿ ನ ಪುಂಹೇತ್ಯಾದಿ
ಗ್ರಹಣೇ ಮಾನಂ ಪಶ್ಯಾಮಃ .ನ ಚ ತಯಾ ಸಂಖ್ಯಯಾ ಶ್ವಾಸಸಂಖ್ಯಾವಿಭಾಗೇ
ನಿರವಶೇಷತಾಸಂಭವಾದೇವ ಪಂಚಾನಾಮಂಕಾನಾಂ ಯೋಗ ಇತಿ ವಾಚ್ಯಂ .

ಕಸ್ಯಾಪಿ
ಕತಿಪಯಾನ್ಯೂನತಾದಿಕಲ್ಪನೇನಾಪಿ ಸಂಭವಾತ್ . ಧೃತ್ಯಾದಿನವಸಂಖ್ಯಾಭಿಃ
ಪ್ರತ್ಯೇಕಂ
18, 16, 8, 14, 10, 10, 8, 4, 3ವಿಭಜನೇಽಪಿ ತತ್ಸಂಭವಾದ್ವಾ ಇಂದ್ರಸಂಖ್ಯಯಾ
ವಿಭಾಗೇ ದ್ವಾದಶನಾಮಾನ್ಯೇತೇಷಾಂ ರಾಶಿವಾಸನಾಕಲ್ಪನಾಸಂಭವಾತ್ .

ನ ಚೈವಂ ವಾಸನಾಸಾಂಕರ್ಯೇಯಥಾವಸ್ಥಿತೈಕನವತಿವಿಭಾಗಶೇಷಸ್ಯಾಪಿ
ವಾಸನಾಂತರಕಲ್ಪನಯೈವೋಪಪತ್ತೌ ಪ್ರತಿಚಿತ್ರದೇವತಾಸಂಖ್ಯಾನಾಂ
ಪ್ರಾತಿಸ್ವಿಕಂ ವಿಭಜಕತ್ವಕಲ್ಪನಾ ನ ಸ್ಯಾದಿತಿ ವಾಚ್ಯಂ .ಏಕನವತ್ಯಾ
ವಿಭಾಗೇ ತ್ರಯಸ್ತ್ರಿಂಶತಾವಶೇಷೇಣ ತಸ್ಯೋಕ್ತಮಾತೃಕಾದಿಭಿನ್ನತ್ವೇನ
ಸ್ವೇಚ್ಛಯಾ ದೇವತಾಂತರಕಲ್ಪನಾಯಾಮವ್ಯವಸ್ಥಾಪತ್ತಿರಿತಿ ಚೇತ್,

ಮೈವಂ .ಇಹ ಸಂಪ್ರದಾಯಸ್ಯೈವ ಶರಣತ್ವಾತ್ .ಅತ ಏವಮನೋರಮಾಯಾಂ
ಶಕ್ತಿಭಿರಿತಿ ಪದಮೇಕನವತಿಷಣ್ಣವತಿಪರತ್ವೇನ ದ್ವೇಧಾ ವ್ಯಾಖ್ಯಾಯೈಕತ್ರ
ವಚನಮನ್ಯತ್ರ ಗುರುಮುಖಾಗಮ ಏವೋತ್ತರಗ್ರಂಥೇ ಪ್ರಮಾಣಮುಪನ್ಯಸ್ತಂ.
ಇದಂ ತು ಸುವಚಂ - ಶ್ರೀಚಕ್ರೇಣೇತಿ ಚಕಾರಾತ್ ನವಚಕ್ರಸಂಖ್ಯಾಮೇಕನವತೌ
ಸಂಮೇಲ್ಯೋಭಯಸಮುಚ್ಚಯರೂಪಯಾಂಶಸಂಖ್ಯಯಾ ನಿರವಶೇಷೇಣ
ವಿಭಾಗೋ ವಿಧೀಯತ
ಇತಿ .

ನ ಚೈಕನವತ್ಯಾ ವಿಭಾಜಕತ್ವಾಯೋಗಾತ್ ತದಾಧಾರಚಕ್ರನವಕಮೇಲನಸ್ಯ

ನ್ಯಾಯಸಿದ್ಧತ್ವೇನಮನ್ವಶ್ರೇಽಪಿ ತದಾಧಾರಚಕ್ರಮಾತ್ರಸ್ಯಮೇಲನೇನ ತಾವನ್ಮಾತ್ರಾಂಶೇ
ಪಂಚದಶಸಂಖ್ಯಾಯಾ ವಿಭಾಜಕತ್ವಕಲ್ಪನೇ ನಿರವಶೇಷತಾಸಂಭವಾತ್
ಧೃತ್ಯಾದಿಭಿಃ ಪಾರ್ಥಕ್ಯೇನ ವಿಭಾಗಃ ಸಿದ್ಧ ಇತಿ ವಾಚ್ಯಂ .ಮಹಾತ್ರಿಪುರಸುಂದರ್ಯಾ
ಏಕನವತ್ಯನಂತರ್ಗತತ್ವಾತ್ ತದಾಧಾರಚಕ್ರಸ್ಯ ತತ್ರ ಮೇಲನೇ ಉಪಪತ್ತ್ಯಭಾವೇನ
ನವಚಕ್ರಸಂಖ್ಯಾಮೇಲನಸ್ಯ ವಾಚನಿಕತ್ವಾಂಗೀಕಾರೇಣೈವ ನಿರ್ವಾಹಾದಿತಿ ದಿಕ್ ..

9..

ಮಹೇಶನಾಥಕೃತಸ್ಯ ನಾಥನವರತ್ನಮಾಲಿಕಾನಾಮ್ನಃ ಸ್ತವಸ್ಯೋಪಸಂಹಾರಪೂರ್ವಕಂ
ಪಾಠಪರಾಣಾಂ ಗುರುಭಕ್ತಾನಾಂ ಶ್ರೀವಿದ್ಯೋಪಾಸಕಾನಾಂ ಸದ್ಯಃ ಪರಶಿವಭಾವಪ್ರಾಪ್ತಿಃ
ಫಲತೀತ್ಯಾಹ -

ಇತ್ಯಗ್ರಂಥಾದ್ಭಾಸ್ಕರರಾಯೋ ನವರತ್ನೈ-
ರ್ಮಾಲಾಮಗ್ರ್ಯಾಂ ನಾಥರಹಸ್ಯಂ ಗಮಯಂತೀಂ .

ಯೇಷಾಮೇಷಾ ಕಂಠಗತಾ ತೇ ಜಗದಂಬಾ
ವಿದ್ಯಾಭ್ಯಾಸಾದತ್ರ ಜನುಷ್ಯೇವ ಮಹೇಶಃ .. 10..
ಇತಿ ಶ್ರೀಮಹೇಶನಾಥಕೃತಾ ನಾಥನವರತ್ನಮಾಲಾ ಸಮಾಪ್ತಾ .
ಇತೀತಿ .ಮಾಲಾಸ್ತೋತ್ರಯೋ ರೂಪಕಾನುಗುಣ್ಯಾಯ
ಪ್ರಬಂಧರಚನಮಾಲಾರಚನೋಭಯವಾಚಿಗ್ರಥಿಧಾತುಃ ಪ್ರಯುಕ್ತಃ .ನಾಥರಹಸ್ಯಂ
ಪರಂ ರೂಪಂ . ಅತ್ರ ಜನುಷ್ಯೇವ; ಅಸ್ಮಿನ್ನೇವ ಜನ್ಮನಿ, ಮಹೇಶಃ; ಪರಮ-

ಶಿವರೂಪಃ .
ಉಕ್ತಂ ಚ ತಂತ್ರರಾಜೇ; “ಏವಂವಿಧಾಂಭಾವನಾಂಯೋಭಾವಯೇತ್ಸಮಹೇಶ್ವರಃ”
ಇತಿ ಸರ್ವಂ ಶಿವಂ .. 10..

ಇತಿ ಶ್ರೀಮನ್ನಾಥನವರತ್ನಮಾಲಾಭಿಧಾಸ್ತುತೇಃ .
ಮಂಜೂಷಾ ಭಾಸುರಾನಂದನಾಥೇನಾಕಾರಿ ಗುಪ್ತಯೇ ..
ಇತಿ ಶ್ರೀಮತ್ಪದವಾಕ್ಯಪ್ರಮಾಣಪಾರಾವಾರಪಾರೀಣಧುರೀಣನಿಖಿಲ-

ತಂತ್ರಸ್ವತಂತ್ರಶ್ರೀಮದ್ಗಂಭೀರರಾಜಭಾರತೀದೀಕ್ಷಿತಸೂನುನಾ
ಭಾಸುರಾನಂದನಾಥದೀಕ್ಷಾಭಿಧಾನೇನ ಭಾಸ್ಕರರಾಯೇಣ ವಿರಚಿತಾ
ಶ್ರೀನಾಥನವರತ್ನಮಾಲಾವ್ಯಾಖ್ಯಾ ಮಂಜೂಷಾ ಸಮಾಪ್ತಾ .
Encoded and proofread by Sunder Hattangadi

